
 

Hafnasamlag Norðurlands bs. 
Komur skemmtiferðaskipa til hafna Hafnasamlags 

Norðurlands bs. sumarið 2023 

 

Minnisblað  

Til: Heimis Árnasonar formanns bæjarráðs 

Frá: Pétri Ólafssyni hafnarstjóra 

Þegar þetta er ritað þá er farið að síga á seinni hluta þess tímabils sem skemmtiferðaskip 

heimsækja Íslands. Alls munu 279 skip heimsækja hafnir HN, þar af 217 til Akureyrar, 7 til 

Hríseyjar, 54 til Grímseyjar og í fyrsta skipti kom skip til Hjalteyrar en það var 

skemmtiferðaskipið Sylvia Earl kom til Hjalteyrar. Þrátt fyrir talsverða aukningu í skipakomum 

hafa engir áberandi hnökrar orðið í þjónustunni við skipin og innviðir, sem þola álag vel, hafa 

verið vel nýttir. Niðurstaðan er áhugaverð Íslandsheimsókn fyrir allan þann fjölda gesta sem 

kynnast Íslandi fyrst með komu sinni á skemmtiferðaskipi. Þetta er sérstaklega mikilvægt fyrir 

framtíð íslenskrar ferðaþjónustu þar sem rannsóknir sýna að ferðamenn sem koma með 

skemmtiferðaskipum koma oft aftur til lengri dvalar í landi. 

Einskiptisvöxtur í ár 

Fjölgun var á komum skemmtiferðaskipa í sumar og í fjölmiðlum hefur verið talað um 

áhyggjur af því að fjölgunin haldi áfram. Megin ástæða þessa mikla vaxtar er þríþætt. Stríðið í 

Úkraínu, fleiri farþegaskipti og einfaldlega það að Ísland er mjög vinsæll staður og ferðir 

seljast mjög vel. Mikilvægt er að það komi fram í umræðum um skemmtiferðaskip að ekki er 

búist við miklum vexti á næsta ári. Á hitt ber hins vegar að líta að hlutfall skiptifarþega er að 

aukast sem eru mjög góð tíðindi þar sem farþegaskipti auka tekjur umtalsvert ásamt því að 

festa Ísland enn frekar í sessi sem mikilvægan áfangastað skemmtiferðaskipa. Sú reynsla sem 

hefur fengist af skipakomum í sumar sýnir að vel gengur að taka á móti núverandi fjöldi skipa 

með tilliti til álags á innviði. 

Stanslaus vinna í að jafna álag 

Verið er að þróa bókunarkerfið DOKK með það fyrir augum að rýna betur í álagsdreifingu á 

hafnir niður á hvern dag og þar með væri hægt að vinna út frá æskilegum fjölda skipa og 

hámarksfjölda farþega sérhverrar hafnar. Ýmislegt má enn bæta og því hafa hafnir átt í virku 

samtali við CLIA (Cruise Lines International Association) í allt sumar til að koma ábendingum 

þá leiðina til útgerðanna um eitt og annað sem betur mátti fara í starfsemi þeirra á Íslandi. 

Sem dæmi má nefna að komið var á framfæri óskum um að skip sýndu sérstaka tillitssemi og 

notuðu ekki kallkerfi skipanna úti við með truflandi hætti fyrir íbúa þeirra staða sem 

heimsóttir eru. Við höfum haft svipaðan hátt á gagnvart CLIA í sumar og upplýst um áhyggjur 

af ágangi á suma áfangastaði, útblæstri og þyrluflugi, svo eitthvað sé nefnt. Öllu hefur verið 

miðlað til CLIA með úrbætur og frekara samtal í huga við hagaðila á Íslandi næsta sumar 

þannig að góð sátt náist um þennan mikilvæga hóp ferðamanna og íbúa landsins til lengri 

tíma. 

Samtal við hagaðila fyrirhugað í allan vetur 

Cruise Iceland hyggst funda með hagaðilum í haust og vetur til að heyra beint frá þeim hvað 

betur má fara á hverjum stað. Í sumar höfum við séð að upplifun íbúa af komum 

skemmtiferðaskipa á flestum stöðum er jákvæð, og höfum við í fyrsta skiptið séð íbúa taka 

upp hanskann fyrir farþega skemmtiferðaskipa í athugasemdum við fréttir fjölmiðla á 

samfélagsmiðlum svo sem á Baklandi ferðaþjónustunnar á Facebook. Flestum er líklega ljóst 

að gagnrýni á ferðamenn er sjaldnast sanngjörn, sérstaklega ef hún á að snúa eingöngu að 

þeim sem koma með skemmtiferðaskipum sem þó telja líklega í mesta lagi um 20% 

heildarinnar. Í þessu sambandi skiptir líka miklu máli að Íslendingar sjálfir eru miklir 

ferðamenn og vilja að sjálfsögðu að vel sé tekið á móti þeim þegar þeir leggja land undir fót, 

hvort sem farið er á áfangastaðinn með flugi eða skipi.  

Á meðal málefna sem þarf að ræða við hagaðila er hvernig tekið er á móti farþegum á 

hverjum stað. Víða skortir upplýsingaskilti um þjónustu og alltof algengt er að verslanir og 

önnur þjónusta sé lokuð þegar ferðamenn ganga frá borði snemma morguns og um borð síðla 

kvölds.  

 

Umhverfismál. 

Eins og síðustu sumur varð umræða um mengun frá skipunum og var umræðan meiri í sumar 

en áður hér á Akureyri. Helsta ástæða þess má sennilega rekja til mjög óheppilegrar bilunar í 

katli í skipinu Zuiderdam sem kom til Akureyrar í byrjun júlí. Því miður var þetta afar slæmt og 

sérstaklega sjónmengunin mikil. Eðlilega spurðu bæjarbúar sig hvað væri í gangi. Skipafélagið 

sjálft sendi strax um kvöldið frá sér fréttatilkynningu og sendu einnig póst til bæjarstjóra sem 

kom afsökunarbeiðni til bæjarbúa frá skipafélaginu áleiðis í fjölmiðlum daginn eftir. Skipið 

sigldi til Reykjavíkur daginn eftir og fóru fulltrúar Umhverfisstofnunar um borð í skipið og fóru 

yfir málin. Þeir sendu frá sér tilkynningu eftir heimsóknina þar sem kom fram að allt væri 

innan laga og reglna hjá skipinu. 

Innviðauppbygging framundan 

Á komandi árum er gríðarleg innviðauppbygging fyrirhuguð sem byggð er á stórum hluta af 

tekjum af skemmtiferðaskipum. Allt að 700 milljónir eru á framkvæmdaáætlun fyrir Akureyri 

fyrir árið 2023 þar sem þungamiðjan er rafvæðing skemmtiferðaskipa ásamt uppbyggingu á 

Torfunefi. Slík uppbygging verður ekki framkvæmanleg nema með áframhaldandi komum 

skemmtiferðaskipa til hafna HN. 

Efnahagslegur ávinningur 

Reikna má með að skemmtiferðaskip skilji eftir sig yfir 30 milljarða á Íslandi í ár. Fjölmargir 

hafa hag af komum skipanna og eru þær staðreyndir að koma í ljós betur og betur. Tekjur 

Hafnasamlags Norðurlands b.s. af komum skipanna í sumar munu fara yfir 800 milljónir en 

það er aukning yfir 300 milljónir milli ára. Þetta gefur höfninni sannarlega tækifæri að byggja 

upp sterkari innviði svo sem varðandi rafvæðingu og Torfunefssvæðið. En það er ekki aðeins 

HN sem nýtur góðs af skipunum. Reikna má með að komur skipanna skilji eftir sig á bilinu 8-

10 milljarða í hagkerfi svæðisins. Auk þess má sannarlega segja að einhver hundruð hafi 

atvinnu á að þjónusta skipin. Því má segja að um sé að ræða hálfgerða stóriðju fyrir svæðið. 

Dreifing ferðamanna um landið 

Í allnokkurn tíma hefur það verið rætt að nauðsynlegt sé að opna fleiri gáttir inn í landið og að 

dreifa ferðamönnunum betur með að það markmiði að dreifa álagi. Enginn ferðamáti er betur 

til þess fallinn en skemmtiferðaskip að sinna þessu. Í ár munu yfir 30 hafnir allt í kringum 

landið fá skemmtiferðaskip til sín. Þetta hefur margvísleg ruðningsáhrif á hverju svæði fyrir 

sig. Það er ekki bara það að styrkja fjárhagslega getu hvers hafnasjóðs. Heldur gerir þetta það 

að verkum að minnka líkur á fjárhagslegu inngripi sveitasjóða vegna slæms rekstur 

viðkomandi hafnar. Fegrun hafnasvæða er einnig áberandi vegna þessa því allir eru 

meðvitaðir um það að hafa nærumhverfið eins fallegt og snyrtilegt og kostur er þegar gesti 

ber að garði. 

 

Nokkuð um rangar staðhæfingar um skemmtiferðaskip 

Eitthvað hefur borið á því í sumar að fólk sem þekkir vel til í ferðaþjónustunni hafi borið til 

baka rangar staðhæfingar um skemmtiferðaskip og farþega þeirra. Nýlegt dæmi er viðtal í 

Reykjavík síðdegis þar sem Steinþór Ólafsson eigandi Steinferða, sem þjónustar 

skemmtiferðaskip, ræddi við þáttastjórnendur um neikvæða umræðu um komu skipanna. Í 

viðtalinu leiðrétti Steinþór ranghugmyndir um eyðslu ferðamanna þar sem hann benti á að 

það skorti einfaldlega verslanir fyrir þessa viðskiptavini en þar sem ferðamenn kæmust í 

þjónustu og vörur versluðu þeir vel. 

Þá er rangt að ferðamenn borði eingöngu um borð í skemmtiferðaskipunum og taki með sér 

nesti eins og nokkuð oft heyrist sagt. Fyrir það fyrsta benti Steinþór réttilega á að matur er 

bókaður fyrir ferðamenn í skipulögðum ferðum út um allt land með mjög löngum fyrirvara. Að 

auki kaupa skemmtiferðaskipin mikið af matvælum á hverjum áfangastað til að bjóða 

ferskvörur um borð, t.d. kaupa þau mikið af íslenskum fisk. Allar þessar tekjur væru tapaðar ef 

ekki væri fyrir skemmtiferðaskipin. 

Í stöku fjölmiðlum hefur verið vísað í erlendar fréttir þar sem það er staðhæft að 

skemmtiferðaskip losi skólp beint í sjóinn. Það stenst augljóslega ekki neina skoðun. Engin 

skemmtiferðaskip losa skólp í sjó, hvorki í föstu formi né fljótandi. Þá er enn fremur engin 

losun á hreinsuðu skólpi (sem er alveg tært vatn og geislað til að drepa örverur) innan 12 

sjómílna frá höfn. Tuttugu og sex prósent af skemmtiferðaskipum hafa grunn hreinsikerfi á 

skólpi þar sem efni eru losuð á landi til viðurkenndra aðila (á dæmigert aðeins við mjög lítil 

skip – ekki stóru skemmtiferðaskipin sem eru með háþróuð hreinsikerfi). 

Þá hefur því ranglega verið haldið fram í alþjóðlegum fjölmiðlum að skemmtiferðaskip hafi 

verið bönnuð í Amsterdam. Þetta er líka rangt eins og kemur fram í yfirlýsingu hafnarstjórnar 

þar: „We are aware of the media reports about the future of cruise in Amsterdam. As the 

port has publicly stated, cruise ships have not been banned from Amsterdam,” segir í 

tilkynningu. „Furthermore, the port and Passenger Terminal Amsterdam have already 

pledged to undertake investments worth millions of Euros in port infrastructure and 

shoreside electricity for the long-term.”  

Svipaðar rangfærslur sáust í fjölmiðlum erlendis og hérlendis um Feneyjar þar sem því var 

haldið fram að skemmtiferðaskipum hefði verið bannað að koma þar inn í lónið þegar hið 

rétta er að CLIA hafði um margra ára skeið óskað eftir nýjum viðlegustað til að vernda ásýnd 

borgarinnar og lónið sjálft. Það fékkst loks í gegn og ber auðvitað að fagna þeirri uppbyggingu 

sem er framundan á öðrum stað í Feneyjum. 

Innleiðing Environmental Port Index 

Í Reykjavík er byrjað að rukka skip eftir EPI kerfinu þar sem umhverfisvænni skip fá ívilnanir en 

önnur álögur. Á Akureyri er einnig byrjað að safna gögnum svo hægt sé að vinna að betra 

umhverfisskori á næsta ári. Í ár hefur meðaltalið á EPI á Akureyri verið 33,8 stig og er ætlunin 

að koma því hærra upp á næsta ári en til þess þarf að breyta reglum svo heimilt sé að leggja 

álögurnar á skipin. Kerfið hefur virkað vel þar sem það er í notkun. Hafnasamband Íslands og 

Cruise Iceland hafa þegar fundað með innviðaráðherra varðandi vinnu við að breyta lögum 

þannig að aðrar hafnir en Faxaflóahafnir geti nýtt sér EPI kerfið til að veita ívilnanir eða 

refsingu. Miklar vonir eru bundnar við þetta kerfi. 

Landtengingar mjakast áfram 

Landtengingar fyrir minni skemmtiferðarskip mjakast áfram. Ljóst er að skipafélögin vilja þetta 

öll en það er flókið og dýrt að koma upp landtengingum. Staðan er einfaldlega sú að eins og 



 

 

6 

er þá eru alltof fáar hafnir sem bjóða upp á landtengingu á meðan fjöldi skipa getur tekið við 

tengingu. Vandinn er að hluta bundinn við að um mismunandi kerfi er að ræða. Hafnasamlag 

Norðurlands hefur síðustu 4 ár unnið mikið í undirbúning og uppsetningu slíks búnaðar og er 

staðan þannig í dag að mjög líklegt er að hægt verði að tengja minni skemmtiferðaskip við 

rafmagn á Akureyri sumarið 2024. 

 

Hvað er gert nú þegar til að draga úr mengun? 

Öll skip í Evrópu eru útbúin hreinsibúnaði sem fjarlægir hátt í 98% af brennisteini úr útblæstri 

eða þá að notast er við annað eldsneyti sem útilokar þessa gerð útblásturs. Þetta er í fullu 

samræmi við IMO 2020 Global Sulphur Cap, strangari SECA takmörk og EU Sulphur Directive 

(EU) 2016/802 sem saman skilaði 70% samdrætti í brennisteinsdíoxíðslosun í skipageiranum. 

Það er rétt að gerðar eru minni kröfur varðandi brennisteins innihald í skipaeldsneyti en 

gagnvart ökutækjum, enda sigla skip á milli landa á rúmsjó á meðan ökutæki eru notuð í 

byggð. Að auki eru í höfn notaðar dísilknúnar rafstöðvar. Mismunandi kröfur til 

samgöngutækjanna ættu því ekki að koma á óvart. Markmiðið hlýtur alltaf og óhjákvæmilega 

að vera að draga eins mikið úr allri mengun eins og kostur er, geirinn er á þeirri vegferð með 

metnaðarfull markmið. Á Íslandi er unnið í að taka upp svokallað EPI kerfi sem refsar 

mengandi skipum en ívilnar skipum sem standa sig vel og ljóst er að sumarið á Íslandi hefur 

farið vel af stað þrátt fyrir hnökra þar sem útblástur var til ama. Ætlunin er að gera enn betur 

á næsta ári og skiptir EPI kerfið miklu máli þar. Vonir standa til að hægt sé að innleiða EPI 

kerfið víðar á Íslandi, en stjórnvöld þurfa að heimila gjaldtökuna. 

Annað 

Til að setja stærð skemmtiferðaskipaflotans í samhengi má benda á að skemmtiferðaskip eru 

einungis um 5% af hafnarumferð stórra hafna innan ESB, enda eru um 60 þúsund skip sem 

eru í flutningum og viðskiptum á meðan skemmtiferðaskipin eru einungis 350. 

Framtíðarsýnin í ferðaþjónustu, hvað farþegaflutninga varðar, er óhjákvæmilega samtvinnuð 

ferðalögum á sjó þar sem umhverfisvænni tækni er nú þegar til staðar með fljótandi 

náttúrugasi, rafmagni og jafnvel með hagnýtingu vindsins, sem öldum saman hefur knúið skip 

áfram um höf heimsins. Með þeim breytingum sem eru framundan á flota skemmtiferðaskipa 

er æskilegt að stutt verði við vegferð geirans að lágmörkun umhverfisáhrifa. 

Að lokum má deila eftirfarandi fróðleiksmolum fyrir áhugasama um útblástur 

skemmtiferðaskipa svo greina megi útblástur og mismunandi orsakir hans, en við göngum hér 

út frá því að notað sé eldsneyti sem hefur brennisteins innihald innan við 0,1%, eins og reglur 

hér á landi mæla fyrir um: 

Hvítur útblástur sem kemur upp úr reykháf er vatnsgufa frá þvottavélum, og frá SCR kerfum í 

reykháfi sem binda brennisteinsdíoxíð og önnur efni í útblæstrinum. 

Gulur útblástur kemur frá NH3 (ammoníak) sem notast er við í svokölluðum scrubber kerfum 

sem hreinsa útblásturinn. 

Ljósblár útblástur stafar af biluðum eða lélegum spíssum í dísilvélum (venjulega ljósavélar 

þegar skip liggur við bryggju). 

Dökkblár útblástur er smurolíubruni þ.e. sem kemur upp með stimplum – vélin orðin slitin. 

Svartur útblástur stafar að ófullnægjandi loftblöndun dísilvéla þ.e. biluð túrbína eða ventlar. 

 

 

 

Akureyri 25. ágúst 2023 

Pétur Ólafsson Hafnastjóri. 

 

 


